
యనినఁ బవిత్రంబు నలఘుదండంబుఁ 

గొని పని విను మనం గోరి యేనట్ల 

యీవేళ మీ రానతిచ్చినయట్ల 

వేవేగ నిల పని వింటి నావుడును 

నిండారుకూరిమి నీ కిందులోన 

దండ మెవ్వరు పవిత్రం బెవ్వ రనిన 

దండ దాశరథియే దండంబు గూర 

మండలేశ్వరుఁడె మామకపవిత్రంబు 

నన విని మోదించి యాగోష్ఠిపూర్ణుఁ 

డనియె నే నొసఁగు రహస్యార్ల మీవు

నీయిరువురుఁ దక్క నెవ్వరితోడ 

మాయానఁ జెప్పకు మఱి మౌనివర్య 

యని రహస్యంబున నాపరమార్థ 

మొనర మౌనీంద్రున కుపదేశ మొసఁగి 

యనిపిన యతిపతి యామఱునాఁడు 

ఘనతరశ్రీగోష్ఠి కానాథుఁ డైన 

శ్రీవరుతిరునాళ్లు సేవించుకొఱకు 

శ్రీవైష్ణవాళి వేంచేసియుండంగ 

నందఱు వినుచుండ నాచరమార్థ 

మందంబుగాఁ బెట్టి యానతిచ్చుటయు

